
Haitian Creole 

 

Pou Piblikasyon Imedyat: 24 jiyè 2012 

GOUVÈNÈ CUOMO SIYEN YON PWOJÈ-LWA POU PWOTEJE WOUT NAVIGAB AK ABITA NATIRÈL NEW 
YORK KONT ESPÈS K AP ANVAYI YO 

 
Jodi a, Gouvènè Andrew M. Cuomo te siyen yon pwojè-lwa pou pwoteje wout navigab ak abita natirèl 
New York kont efè k ap fè espès k ap anvayi yo epi k ap fè dega sou anviwònman an.  
 
Gouvènè Cuomo di konsa, “Nouvo lwa a pral bay Depatman Pwoteksyon Anviwònman ak Depatman 
Agrikilti ak Mache zouti yo bezwen pou pwoteje ekoloji eta nou an kont domaj espès k ap anvayi yo 
kapab lakòz. Pwojè-lwa sa a ap asire règleman ki gouvène espès k ap anvayi yo apwopriye pou kominote 
agrikòl ak pepinyè plant yo nan New York, pandan l ap pwoteje anviwònman an tou. Mwen bat bravo 
pou sipòtè pwojè-lwa a pou travay yo sou lejislasyon sa a.” 
 
Espès k ap anvayi yo menase anviwònman New York lè y ap mete espès endijèn yo deyò, sa k ap diminye 
divèsite byolojik la, epi k ap chanje ekosistèm yo nèt. Espès k ap anvayi yo disponib anpil nan komès pou 
peyizaj ak akwaryòm, epi yo gen ladan yo espès tankou Idril, yon anvayisè akwatik agresif k ap toufe 
plant endijèn nou yo, bouche tiyo dlo nou yo, epi bloke lwazi nou. Lòt espès k ap anvayi yo, tankou Agril 
Frèn ak Lonjikòn Azyatik, kapab devaste endistri bwa konstwiksyon ak pwodui forestye New York. Anpil 
milyon dola depans chak ane Ozetazini pou kontwole espès sa yo. 
 
Joe Martens, Manm Komisyon Depatman Pwoteksyon Anviwònman, di konsa, “Lwa sa a ap aplike yon 
rekòmandasyon enpòtan Gwoup Travay la te fè konsènan Espès k ap Anvayi yo, epi l ap bay DEC ak DAM 
plis otorite pou kontwole san pran souf espès k ap anvayi yo, epitou pou anpeche yo simaye. Espès k ap 
anvayi yo ap detwi abita a, epi y ap lakòz domaj pou anpil milyon dola, sa k ap gen konsekans sou 
ekonomi New York depi nan sèvis ekspedisyon ak agrikilti pou rive nan lwazi. Kounye a, n ap gen zouti 
siplemantè pou batay kont entwodiksyon ak prezans yo.” 
 
Darrel Aubertine, Manm Komisyon Depatman Agrikilti ak Mache, di konsa, “Pwojè-lwa sa a Gouvènè 
Cuomo siyen pou fè vin yon lwa pral ede New York jwenn pwoteksyon kont domaj espès k ap anvayi yo 
kapab lakòz. Endistri agrikòl eta nou an santi konsekans negatif espès k ap anvayi yo, epi nouvo lwa sa a 
pral ede bitasyon agrikòl yo batay kont menas sa yo pandan lwa ap asire biznis peyizaj ak pepinyè yo pa 
afekte yon fason negatif.” 

Pwojè-lwa Gouvènè a siyen jodi a pral ede rezoud risk pou anviwònman New York ki asosye avèk espès k 
ap anvayi yo pou vini nan eta a. Nouvo lwa a ap bay Depatman Pwoteksyon Anviwònman ak Depatman 
Agrikilti ak Mache otorite pou kontwole lavant, acha, posesyon, entwodiksyon, enpòtasyon ak transpò 
espès k ap anvayi yo, epi l ap bay sanksyon pou moun ki vyole règleman sa yo. 
 
Senatè Betty Little di konsa, “Batay kont espès k ap anvayi yo ap koute chè epi sa ap pran anpil tan. Nou 
bezwen lwa sa a pou ranfòse premye liy defans nou. Jan nou te fè nan Adirondacks ak toupatou nan 
New York, depi yon espès k ap anvayi kòmanse ap parèt, eliminasyon espès sa a prèske toujou enposib. 
Nouvo apwòch jeneral ak dinamik sa a pou edike piblik la, epi pou fè moun ki neglijan yo pran 
responsablite yo, pral ekonomize anpil milyon dola pou kontribiyab yo, epitou l ap pwoteje anviwònman 
an pou jenerasyon pidevan yo. Mwen gen rekonesans pou sipò Gouvènè Cuomo bay sou mezi  
enpòtan sa a.” 
 
Manm Asanble Bob Sweeney di konsa, “Estimasyon konsekans ekonomik espès k ap anvayi yo se $120 
milya dola chak ane toupatou nan peyi a. New York pa t rete bra-kwaze nan dega yo. Espès k ap anvayi 
yo menase rezèv manje nou, mete kontrent sou bidjè lokal nou yo, epi li kapab nuizib pou moun. 
Globalizasyon an te ede fasilite espès k ap anvayi yo simaye, avèk nouvo moustik k ap sòti toupatou nan 
lemonn. Pwojè-lwa mwen te ekri a ap ranfòse pouvwa DEC pou anpeche ak kontwole espès k ap anvayi 
yo. Mwen kontan paske Gouvènè Cuomo te siyen li pou fè li vin yon lwa.”  
 
Lwa a ap anvigè nan 180 jou.  

